
ЭРВЭЭХЭЙ

	Тээр жил намайг бага байхад эцэг минь Саратовын нэгэн том үйлдвэрийн барилга дээр шадар даргаар ажиллаж байлаа. Манайх захын талбайн хажууханд нэг муу доройтсон цэцэрлэгтэй дан байшин хөлслөн суудаг байлаа.

	Биднийг тэнд буугаад төдий л удаагүй байтал байрны эзний хүү болох, нүдэндээ том дугуй шилтэй надаас ганц хоёр ах байрын өндөр, хэвлүүн хүү эрвээхэйгээр хийсэн цуглуулга надад үзүүлж билээ. Тэр бээр түүнийгээ «Ричи-Раче» хэмээх учир битүүлэг нэртэй хүүхдийн тоглоомын хавтгай цаасан хайрцагт хадгалдаг байлаа. Далавчийг нь дэлгээд хатуу цаасан дээр зүүгээр хатгасан тэдгээр гоёмсог эрвээхэйг нэг харахад цэцгийн дэлбээ шиг, заримдаа зөөлөн торго, эрээн даавууны өөдөс, ягаан хилэнгийн тасархай шиг өнгө өнгө нь нүдний хуар. Би хэзээ ч эрвээхэйг тийм олон янз байдаг гэж бодоогүй билээ. Үүнийг үзээд хэрэв ийм цуглуулга хийж чадахгүй бол амьд явах ч хэрэггүй мэт надад санагдлаа. Эрвээхэйн гоё эрээн нь үү, түүнийг барьж хөөцөлдөхийн дон уу, эсвэл бусдын сонирхлын урхинд орсон уу, ер юу намайг тийнхүү өөртөө татан элсүүлснийг бүү мэд.

	Гэтэл сонирхох зүйлийн нь зүг чиг нэгэнт тогтсон нөгөөх дугуй шилтэй хүү надад үнэт эрдэнэсийнхээ цуглуулгыг дараах байдлаар танилцуулсан юм.

	— За энэ бол уралын дэвүүр эрвээхэй, хурц шар өнгөтэй, далавчны нь доод тал их шөвгөр болж ирээд бараавтар хүрээтэй, энэ нь бол цагаан дэвүүр, уралын дэвүүрийг бодвол бие томтой, гэхдээ үнэ багатай, үүнийг гашуудлын хаан гэдэг, далавч нь хар хүрэн, захаараа хар судалтай цагаан эмжээртэй, энэ хоёр цоохор эрвээхэй бол эгч дүүс: нэгийг нь аванесе-це, нөгөөг нь аванесе-Ланта гэдэг юм. За энэ бол гантиг хатан, харахгүй юу далавч нь гантиг мэт нарийн судал - хээтэй байгаа биз дээ. Энэ улцан шар бол нимбэгэвч, хар судалтай цагаан нь долоогонч авхай, нүүрсээр зүлгэсэн юм шиг гялалзаж байгаа үүнийг өнгөөр нь хар эрвээхэй гэнэ. Бусад нь бол яах вэ дээ, шалдар балдирхан бор эрвээхэйнүүд.

	Би ихэд сонирхон чагнаж, нэр бүр нь миний ой тойнд үүрд хадагдан орсон юм.

	Эзний хүүхэд ийнхүү өдрийн эрвээхэйг тайлбарлаж дуусаад шөнийнхөө эрвээхэйнүүдийг үзүүлэв.

	— Харахгүй юу тэр, дээд далавч нь орог саарал, доод тал нь хурц өнгөтэй байгаа биз. Модны говор дээр суухдаа тод өнгөтэй далавчаа өнгөгүйнхээ доогуур хийчихдэг болохоор холтосноос ялгарна гэж үгүй. Энэ бол согтуу ягаан, хажууд нь согтуу хөх байна. Тэр том биет бол сүүт өвсний эрвээхэй. За тэгээд хамгийн гол нь... гэснээ мань эр ширээн дотроосоо тамхины хайрцаг гаргаж, яаралгүй онгойлгоод хувхай толгой! гэж чимээгүй, учир битүүлэг өгүүлж, — Харахгүй юу, нуруун дээр нь хохимой байгаа биз дээ! гэв.

	Бэлцгэр цайвар гэдэстэй, дээд жигүүр нь хар, доод далавч нь дугуй шар энэхүү аварга биет шөнийн эрвээхэйн бие дээр ганц хохимой байтугай, бүхэл бүтэн араг яс байна гэсэн ч би үнэмшихэд бэлэн болоод байлаа. Гэнэт үзэж дуулсан тэдгээр зүйлд тэгтлээ илбэдүүлсэн байжээ.

	Эзний хүүхэд цуглуулгаа хайрцаг саванд нь эмхлээд сониноор нямбай нь аргагүй боож далд хийв. Тэгээд л маргааш нь Ижил мөрөн рүү пионерын лагерьд явчихлаа. Дэлгүүрт гардаг шүүрэн ховоо бол царцаа барихаас хэтэрдэггүй гэж эзний хүү хэлсэн болохоор би самбай даавуу, төмөр утас олоод тор урлаж гарав.

	Бүхэл бүтэн сарыг би зүүдэнд юм шиг үдэв. Хажуугаар урсах их мөрний шуугиант амьдрал, цав цагаан хөлөг онгоц, олон цуваа ачааны онгоц, шаагин өнгөрөх олон сал, далбаат онгоцыг огоорон гагцхүү элст арал, тэндхийн шигүү ургасан харгана бутнуудын дунд өдрийг барна. Тэнд нимбэгэвч эрвээхэйн шар даашинз намирч, өнгө бүрийн далавч нүдийг минь суга татан алдаж, цэцгээс цэцэгт дүүлнэ. Би сууж байсан гудамжныхаа нэрийг огтоос мэдэхгүй мөртөө есөн буудлын нэрийг нэгд нэгэнгүй мэдэх билээ. Саратовт шугамын трамвайгаар холбоотой, зуслангийн есөн гацаа байх бөгөөд тэнд л би өдөр шөнийн олон өнгөт эрвээхэйн дээжис барьсан билээ.

	Эхлээд би ээжтэй цуг дөнгөж л тав дахь буудал хүртэл зүрхлэн явдаг байсан. Трамвай саатал ихтэй, заримдаа бүр алга болчихно. Холхон явчихвал тэр өдөртөө хот орж ирж чадах эсэх нь маргаантай хэрэг байлаа. Гэвч зориглон явдаг минь талаар болсонгүй. Найман буудлын ойролцоогоос холгүй сайхан цагаан дэвүүр барьж, хэдхэн хоногийн дараа мөн тэр хавиасаа уралын дэвүүр эрвээхэй олсон билээ. Үнэнийг хэлэхэд өндөрт хөөрч чаддаг, гавшгай хурдан энэ эрвээхэйг барихын тулд би тамаа эдэлж билээ. Гурав, дөрвөн удаа бүр алдчихаад цөхөрч буцдагийн даваан дээр дахин олж барьсан юм. Үйлээ үзэж хөлөрч амьсгаадсан би бээр барьсан олзоо авчирч үзүүлбэл махран хөөцөлдөхийг минь харж суусан ээж:

	— Энэ чинь нөгөөх аванесе-це юу? гэж инээмсэглэн асууж билээ.

	Би хэдий их адган махарч байсан боловч цуглуулга минь төдий л арвижихгүй байлаа. Гар дадаагүйн харгайгаар мөн ч олон сайхан эрвээхэйгээ балласан даа. Цуглуулгад хийхийн тулд эрвээхэйгээ цаасан тууз, сүлбээр зүү хоёроор тэлж хадах ёстой. Болхи тэлснээс болж далавч нь хугарах, эсвэл цаасан даруулга далавчны торгон өнгийг үрж гэмтээгээд хагас нүцгэн юм болно. Заримдаа цаг болоогүй байхад бэхэлгээг нь аваад далавчийг нь босгочихно. Түүнийгээ дахиж дэлгэх гэсээр хугалж орхино. Ийм байдлаар анхны минь дэвүүр эрвээхэй, тоо томшгүй олон бор эрвээхэй, тэр ч байтугай гашуудлын хаан хүртэл сөнөж байсан юм.

	Миний ийнхүү цөхрөнгөө барж байхыг үзээд ээж минь есөн буудал хүртэл явахаар шийдлээ. Аавын үгээр бол тэнд очсон нэг ч трамвай өдөртөө эргэж ирсэн удаагүй гэнэ. Ойн замаар цаг шахуу яваад үдийн хэрд нэгэн их сайхан нарсан төгөлд орлоо. Энд нарны хурц тод цацраг, хөх өнгөөр цацарч аварга том прожекторууд зоосон мэт өндөр шулуун нарсны өвч биеийг гийгүүлнэ.

	Бид нэгэн бөх мөчир олж бариад түүгээрээ нарсны говор дэлдэж явлаа. Цохих бүрий нарснууд цуурай хадаан дуугарч мөчрөөс асгарах шилмүүс бие жихүүцүүлж бууна. Тэгж явтал гэнэт нэгэн нарсны холтос ховхрох мэт болж агаарт сарваганан ниссэнээ өөр нэгэн нарсны говорт очиж шингэв. Хоромхон хөдлөхөд нь хөх толбо үзэгдэж энэ бол сүүт модны согтуу бор гэдэгт эргэлзэх юм байсангүй.

	Би тэр нарс руу хар гүйхээрээ очсон боловч согтуу бор өөрийгөө нуун далдалж амжсан тул үл үзэгдэнэ. Босгох санаатай нөгөөх мөчрөөрөө нарсны говор дэлдвэл тэнд үүрлэж байсан бололтой шороон түмэн шар зөгий бужигнаж намайг дайрав. Ганц хормын дотор надад салхин цэцгээс өгсүүлээд далны тариа хүртэл бүх тарилга хийчих шиг санагдлаа. Би мөчрөө чулуудаж орхиод ээжийн зүг орилон зугтаав. Уралдааны морьд шиг дэндгэр биетэй шар зөгийнүүд намайг дүнгэнэн элдэж, толгой, мөр, хүзүүг минь, хайр найргүй хатгаж байлаа.

	Хазуулж гүйцээд хар хурдаараа гүйж ирэхэд минь ээж:

	— Нөгөө согтуу бор чинь холтсон дээрээ сууж л байгаа даа гэв.

	Ээжийнхээ тийнхүү мэрийж байгааг үзээд баярлах бахдахын сэтгэл төрж нарс руугаа буцлаа. Тэд нарсны шар зөгийнүүд бас л тайтгарч амжаагүй, дүнгэнэн эргэлдэж үүрээ тойрно. Энэ удаа би бут харгана, хонхор хотгор бүхэнд нуугдан мөлхөж гарав. Нарснаас дөрвөн алхам зайтай нэгэн нялх ногоон гачуурын цаана хэвтээд би тэрхүү эрвээхэй суусан говорыг ажиглан судалж үзлээ. Хэчнээн анхааралтай ширтэвч үйсний ягаавтар туяат сэлтэснээс илүү юм олж харсангүй. Гэвч нүд маань аажимдаа дасаж үйсэн дээгүүр, мөлхөж яваа элдэв төрлийн шавж хорхой, барилгын материал хөөцөлдөж яваа шоргоолжнууд тэр ч байтугай шоргоолжны нүд шиг жижигхэн хар хорхойг хүртэл олж харах болов.

	Тэгтэл нүдэнд минь нэг, хоёр, гурав, ер модны холтcoop дүүрэн согтуу бор үзэгдлээ. Мэдэх нь ээ салхи дэгдэхэд холтосны сэлтэс хийсэж удтал ширтсэн нүдийг хуурсан байжээ. Би харцаа салгаж нүдээ амраагаад дахин харвал жинхэнэ эрвээхэй, нөгөө хөөцөлдөөд байгаа согтуу бороо олж үзлээ. Тэр бээр далавчаа чичгэнүүлж, сахлаа хөдөлгөөд дээш аажим мөлхөж явна. Жаахан л азнавал тэр эрвээхэй миний хүрч чадахгүй өндөрт гарчих байсан болохоор би хоёрхон харайж очоод алгаараа дарчихлаа. Тэгснээ болгоомжтой нь аргагүй холтосноос салгаж атгаад эргэж гүйв.

	Хилэгнэсэн шар зөгийнүүд дахиад л толгой дээр минь дүнгэнэж, мөр, шил, хацар нүүргүй хатгасаар байсан боловч гарт минь үл баригдагч гайхамшигт эрвээхэй байсан болохоор өвдөх хорсохыг огтоос мэдсэнгүй!

	Биднийг шөнө орой болсон хойно тохиолдлын трамвайгаар ирэхэд аав минь сандарч мэгдээд царай нь барайчихсан, гудамжинд хүлээж байлаа... 

	Одоо миний цуглуулгад шөнийн эзэн, нуудгай сонин «хувхай толгой» л дутуу болов. «Хувхай толгой»-г гагцхүү дэнлүүний гэрэлд л барьдаг гэж эзний хүүхэд хэлсэн билээ. Ийнхүү шөнийн тэнүүл эхэллээ. Үдэш бүхэн би том төмөр дэнлүү барьж цэцэрлэгт гараад тал бүрээс нисэж ирсэн ялаа шумуулд шавуулан зогслоо. Хааяа нэг газар дээр томоохон хар сүүдэр үзэгдвэл би давхийн цочиж, дараа нь удтал зүрх минь дэлсэж байдаг сан.

	Нэг удаа би дэнлүүгээ манаж суусаар зүүрмэглэж орхижээ. Зүүдэнд минь нэг жигтэй сонин нисдэг амьтан үзэгдэж, тэр нь нэг ойртохдоо шувуу ч юм шиг, дахиад ирэхдээ далавчтай гүрвүүл шиг, бас нэг үзэх нь ээ навч ч юм шиг санагдана. Гэхдээ л ойртох бүрийд нүд нь хонхойж харласан хохимой толгой тодоос тод үзэгдэн байлаа. Эхлээд би энэ хий үзэгдлээс ер айсангүй, харин сүүлдээ гэнэт цочоод сэрвэл хажуухан талд минь, том хар нүд дүрлийн ширтэж байна. Би нойрмогтоо болоод учрыг сайн олж чадсангүй.

	— Хувхай толгой! хэмээн уулга алдаад шүүрэн ховоогоор хөмрөн авлаа гэсэн чинь дарвагар уруултай толгой ольсхийж, урт дохигор хүзүү сунаад тургих мэт чимээ гарч над дээр бөөн халуун сэвс олгойдон буув.

	Манай гадуур захаас зах руу тэмээн хөсөг бишгүй л цувах. Цэцэрлэгийн намхан хашаан дээгүүр өнгийн харсан тэмээг би эрвээхэйн тороор барин алджээ.

	Нэг орой манайд зочин ирэх ёстой байлаа. Надад энэ нь падгүй хэрэг болохоор дэнлүүгээ бэлдэж аваад шөнийнхөө авд мордох гэж байтал зочдын дотор нэрт жуулчин, домогт гарсан Федор Сергеевич ирнэ гэж сонслоо. Энэ хүн манайхаас гурван байшингийн цаана суух бөгөөд гэр дотор нь элдэв шувуу, загас ан амьтны чихмэл, өвс ургамлын цуглуулга, чулуу, шороо, дун юм уу элдэв зоос, эртний хүмүүсийн багаж зэвсэг, бүх дэлхийгээр жуулчлан явахдаа олж цуглуулсан зүйлс дүүрэн байдаг гэж хүүхдүүд ярилцдаг байлаа. Мөн тэднийд жинхэнэ арслан зааны соёо, хамгийн том халимыг сэрээдэж алсан сэрээ, жаран гурван хэлээр ярьдаг амьд тоть, тангад муур, дорго хэмээх ховор амьтан байдаг бололтой ярилцана. Бид Федор Сергеевичийн цонхоор харах гэж нэг биш удаа оролдсон боловч цонхны тавцан дээр тавиастай кактус, алтан загастай аквариум гэрийн доторх баялгийг найдвартай сайн далдалж чаддаг байв. Федор Сергеевич насныхаа сүүлчийн жилүүдийг энд ийнхүү амар тайван өнгөрөөж байхдаа моторт завиар ч юм уу, хуучин муу мотоциклээрээ ойр зуурын нутаг орноор бага зэргийн аялал хийж байдаг байв?

	Мэдээж хэрэг, тийм хүнтэй танилцахын тулд би шөнийнхөө авыг ямар ч эргэлзээгүйгээр орхиж болох байлаа. Зочид олон байсан боловч би Федор Сергеевичээс өөр хүнийг үл үзнэ. Богино ханцуйтай зотон цамцтай, хүрз мэт том гар нь хүрэл мэт борлосон өндөр туранхай энэ өвгөнийг л би нүд салгалгүй ширтээд байлаа. Шанаа нь бууралтсан сүрэл шиг халимаг, үрчлээ нугалаатай өндөр хүзүү, холын хараа муудаж яваа дөлгөөн онигор нүд энэ хүний төрх билээ. Ээж миний хүслийг тааж мэдээд цуглуулсан эрвээхэйнүүдийг маань зоог барихын өмнө Федор Сергеевичид үзүүлж орхив.

	— Уухай, уухай хэмээн тэр бээр алгаа үрчиж, одоохон үзье гэж бүрэгдүүхэн хоолойгоор өгүүлээд цуглуулгыг минь нээлээ.

	Олон хүн миний цуглуулгыг үзсэн боловч Федор Сергеевич шиг тийнхүү үнэн санаанаасаа сонирхон үзсэн нь үгүй билээ. Тэр ганц ч үг дуугарсангүй, зөвхөн суудал дээрээ үл мэдэг ганхасхийнэ. Энэ нь надад бусад хүмүүсийн худал магтахаас хамаагүй илүү санагдана. Дараа нь мань хүн нүднийхээ шилийг хийгээд эрвээхэй бүрийн дор миний хичээнгүйлэн бичсэн нэрсийг уншиж гарав. Царайд нь гайхсан шинж тодорсноо гэнэт зөөлөн нудагтай инээж, нүднийхээ хөлөрсөн шилийг авч:

	— Энэ чинь юу вэ? Эсвэл би шинжлэх ухаанаас тэгтлээ хоцорчихоо юу хэмээн инээд алдаж, дөрвөлжин хээтэй нусны алчуураар нулимсаа арчингаа, — Яагаад ч юм бэ, энд байцайны бүгэг эрвээхэй долоогоно ч авхай болчихсон, борлог өвш гантиг хатан болчихсон байх юм. Нимбэгэвч гэдэг нь хэдий уянгалаг сонсогдовч нугын халтар гэж үнэн нэр нь юм шүү. За энэ аванесеце, аванесе-ланта гэдэг чинь юу гэсэн үг вэ? гээд дахин инээж, — Хүү минь энэ ангиллыг хаанаас ав аа вэ? гэж асуув.

	— Надад хүн хэлж өгсөн юм гэж намайг бувтнахад

	— Тэгвэл чамайг молигодсон байна шүү дээ хэмээн хайр найргүй зарлаж, — Тийм эрвээхэй байгальд байхгүй, Ваннесийн төрөл гэж бий. Аванес гэдэг зүгээр л армян хүний нэр байна шүү дээ. Үүнийг төөлүүр эрвээхэй гэдэг юм, торго нэхэгч биш, алив би бичээд өгье гэлээ.

	Би харандаа авч өгөв. Сэтгэл зүрхийг дуудан дагуулж байсан сайхан нэрс алга боллоо. Тэдгээр нэрийг сонсох бүр байлдаанд зоригжуулах уриа адил булчин шөрмөсийг чангаруулан, санаа бодлыг шулуутгаж, өргөстэй бут, халгай дундуур хамаг биеэ шалбачин гүйх зоригийг надад төрүүлдэг байсан юм. Одоо мэдэх нь ээ би гашуудлын хааныг барьсан бус, зүгээр л нэг муу чавганц нэртэй эрвээхэй барьсан байна. Энэ нь ч дээр биз гэхдээ л энэ нээлт надад зөвхөн харамсах сэтгэл авчирсан юм.

	Миний үйлээ үзэж цуглуулсан нимбэгэвч, долоогоноч авхай, олон сайхан эрвээхэйг минь янз бүрийн бүгэг, цог төөлүүр эрвээхэйнүүд орлох болсноор надаас бүхэл бүтэн ертөнцийг минь салгаж дээрэм тонуулд талуулчихсан юм шиг санагдах болов. Эдүгээ би эрвээхэйнүүдийн нэрийг үнэнээр нь мэдэх боловч, эдгээр нэрс сэтгэлд минь юу ч хэлж үл чадах хөлдүү үгсийн хэлхээ байна.

	Овоо том болсон хойноо ч би шөнийн цэцэрлэгт суухдаа юм уу, ой модонд явахдаа нөгөө гайхамшигт эрвээхэйг олж үзэх гэж модны холтос, мод хоорондын бүгээн гэгээт зайг амьсгаа даран ширтдэг сэн. Тэр үес ууль эхэр татан хөхөрч, шар шувуу ойн дуу чимээ миний найдварыг дэмжиж, одоохон гараад ирнэ гэж бодогдуулдаг байлаа. Гэвч тэр эрвээхэй гарч ирсэнгүй, он жилүүд өнгөрсөөр би ч мартаж орхижээ.

	Сүүлд нэгэн удаа, арван наймтайдаа Уйтгаргүйн цэцэрлэгт сандал дээр сууж байлаа. Цаг орой, гудамжны дэнлүү асаж, моддын ногоон навчсыг гялбуулж байсан үе боловч зургаан сарын тэнгэрт баруун хаяанаа бор гэгээ замхраагүй байв. Дээд сургуульд орох эцсийнхээ шалгалтыг дөнгөж сая өгсөн тул сэтгэл баяртай, үзэж судлах шинжлэх ухааны сонирхолтой мөртөө хүнд хэцүү даваануудыг бодоход бага зэрэг түгшүүртэй ч юм шиг санагдана. Би урд минь байгаа далан настын бутыг ширтэж сууна. Эргэн тойрон аниргүй тогтуун атал энэ л бут өөрөөсөө салхи төрүүлэхийн адил бүх навч нь намиатан хийсэж байх юм.

	Тэгтэл гэнэт нөгөө бутан дээр минь сарьсан багваахайн дайны том эрвээхэй ирж суугаад далавчаа гурвалжлан эвхэв. Тэгснээ цааш нааш хөдөлж сахлаараа хэдэнтээ тэмтрээд хөдөлгөөнгүй болов. Цүндгэр цайвар нуруун дээр нь хохимой толгойн дүрс тодоос тод харагдаж байлаа.

	«Хувхай толгой» гэж би хэнэггүйхэн бодоод Саратовт өнгөрүүлсэн зуны, цагаан солио тусах шахсан өдрүүд, дэнлүү чирээд шөнөжин дэмий тэнэдэг үе, тэр үеийн хүүхэд сэтгэлийн гайхамшгийг дурсан саналаа. Энэ бүхэн шал өөр хүний эдэлж өнгөрүүлсэн амьдрал адил надад хамаагүй мэт санагдаж үүрд мартагдах юм гэж үү? Эсвэл сэтгэл өгсөн бүхэн минь хэзээ ч үл мартагдаж, өөр нэгэн цагт өөр нэгэн хэлбэрээр зүрхэнд хэнзлэх тавилантай юм сан уу?

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

